
AVTOTRANSPORT – 
EKSPEDITSIYA XIZMATLARI 

BOZORIDA MARKETING 
KONTSEPSIYASI

Ergasheva Mukhabbat Abdusamatovna
Toshkent davlat iqtisodiyot universiteti 

“Marketing” kafedrasi doktoranti
E-mail: mukhabbatergasheva@gmail.com

Annotatsiya: Maqolada respublikamizda avtotransport xizmatlari bozoridagi, jumladan, transport–ekspeditsiya 
xizmatlarida uchraydigan muammolar tahlil etilib, ularni hal etish uchun ushbu bozorning samarali faoliyatini tashkil etish 
konsepsiyasini ishlab chiqishga e’tibor qaratilgan. Transport–ekspeditsiya xizmatlariga bo‘lgan munosabatni o‘zgartirish 
uchun taklif etilayotgan konsepsiyada ham nazariy, ham amaliy takliflar ishlab chiqilgan.

Kalit soʻzlar: avtotransport xizmatlari, transport–ekspeditsiya, xizmatlar ko‘rsatish samaradorligi, avtotransport xizmatlarini 
boshqarish chizmasi, avtotransport xizmatlari sohalari, transport–ekspeditsiya xizmatlarining samaradorligi.
Abstract: The article examined the existing problems of motor transport services, including transport and forwarding 
services, they analyze them, on the basis of which the concept of organizing the effective activities of motor transport 
enterprises was proposed. The proposed concept theoretically and practically substantiated changes in the approaches 
to transport and forwarding activities, which produces the efficiency of the provided motor transport services to both offers 
and the population as a whole.

Key words: auto transport services, transport - expedition, efficiency of services, management of auto transport services, 
field of auto transport services, efficiency of transport and expeditionary services.
Аннотация: В статье были рассмотрены существующие проблемы автотранспортных услуг, в том числе, 
транспортно– экспедиторских услуг, произведен их анализ, на основе чего предложена концепция организации 
эффективной деятельности автотранспортных предприятий. В предложенной концепции теоретически и 
практически обоснованы изменения подходов к транспортно – экспедиторской деятельности, что позволит 
повысить эффективность оказываемых автотранспортных услуг как предприятием, так и населению в целом.

Ключевые слова: автотранспортные услуги, транспортная – экспедиция, эффективность оказания услуг, схема 
управления автотранспортными услугами, сфера автотранспортных услуг, эффективности транспортно – 
экспедиционных услуг.

K I R I S H
O‘zbekiston Respublikasini har tomonlama modernizatsiya qilishga qaratilgan “O‘zbekiston – 2030” 

strategiyasining 53-bandida mamlakatning global transport-logistika tarmoqlariga chuqur integratsiyalashuvi 
hamda milliy transport tizimining salohiyatini oshirish bo‘yicha ustuvor vazifalar belgilab berilgan. Mazkur 
yo‘nalishdagi chora-tadbirlarni izchil amalga oshirish natijasida yo‘lovchi va yuk tashish xizmatlari hajmini uch 
baravar oshirish maqsadi ko‘zda tutilgan [1]. Ushbu maqsad mamlakat iqtisodiyotining raqobatbardoshligini 
oshirish, hududlararo va xalqaro iqtisodiy aloqalarni jadallashtirish, shuningdek, transport xizmatlari sohasida 
yangi innovatsion yechimlarni joriy etish zaruratini taqozo etadi.

Shu munosabat bilan, respublika miqyosida avtotransport xizmatlari bozorini yanada takomillashtirish 
masalasi dolzarb ahamiyat kasb etmoqda. Ayniqsa, bu jarayonda transport-ekspeditsiya xizmatlarining iqtisodiy 

mohiyati, ularning xo‘jalik yurituvchi subyektlar faoliyatidagi o‘rni hamda bozor infratuzilmasidagi ahamiyatini 
chuqur o‘rganish zarurdir. Mazkur sohada samarali boshqaruv mexanizmlarini shakllantirish, xizmatlar sifati 
va raqobatbardoshligini oshirish uchun huquqiy, tashkiliy, iqtisodiy va ijtimoiy shart-sharoitlarni yaratish, 
shuningdek, xalqaro tajriba asosida innovatsion marketing yondashuvlarini tatbiq etish muhim omillardan biri 
hisoblanadi.

Tadqiqotda transport-ekspeditsiya xizmatlari tizimini takomillashtirishning nazariy asoslari hamda ularni 
amaliyotda qo‘llash imkoniyatlari tahlil qilinadi. Shu bilan birga, soha rivojlanishining hozirgi holati, mavjud 
muammolar va istiqboldagi yo‘nalishlar bo‘yicha ilmiy asoslangan amaliy taklif va tavsiyalar ishlab chiqilgan. 
Mazkur ilmiy maqola muallif tomonidan 20 yildan ortiq davom etgan ilmiy izlanishlar va tahliliy kuzatuvlar 
natijasida to‘plangan tajriba asosida tayyorlangan bo‘lib, u transport-ekspeditsiya xizmatlari bozorida marketing 
konsepsiyasini shakllantirish va samaradorligini oshirishga qaratilgan.

M A V Z U G A  O I D  A D A B I Y O T L A R  T A H L I L I
Respublikamiz va xorijiy olimlar hamda amaliyotchilar ishlarida avtotransport xizmatlari bozori, uni tashkil 

etish, korxona, tashkilot va aholining mavjud ehtiyojlarini qondirish masalalariga katta e’tibor qaratilgan. 
Masalan, Abdullaev B.I. shahar avtobus yo‘nalishlarida transport xizmati sifati ko‘rsatkichlarini takomillashtirish 
mavzusida PhD tadqiqotini amalga oshirgan [2]. Jamoat transporti faoliyatini tashkil etishda marketing 
tadqiqotlari va vositalaridan foydalanish muammolarini hal etishda Berdiyorov T.A. [3], G‘iyosiddinov B.B. [4], 
Irisbekova M.N. [5] tomonidan amalga oshirilgan nazariy va amaliy qarashlarni keltirish mumkin.

Temir yo‘l sohasida yuklarni tashish va undagi logistika tizimini shakllantirish masalalariga Kamalova 
E.A.ning ilmiy ishlanmalari bag‘ishlangan bo‘lsa [6], xizmat ko‘rsatish sohasidagi xususiyatlar, raqobat muhitida 
transport korxonalari salohiyatidan to‘liqroq foydalanish masalalari Nabieva N.M. [7] va Yusupxodjaeva G.B. [8] 
dissertatsiya ishlarida o‘rganilgan. Ushbu tadqiqotlarda mualliflar xizmat ko‘rsatishning jamiyatdagi o‘rni tobora 
ortib borayotganligini, ishlab chiqarish korxonalari bilan raqobatlashish salohiyatidan samarali foydalanish 
zarurligiga e’tibor qaratganlar.

Avtotransport korxonalari faoliyatini boshqarish, ularning samaradorligini oshirishda marketing va 
menejment tizimlaridan unumli foydalanish mexanizmlarini ishlab chiqishda ustozimiz professor Ikramov 
M.A. tomonidan olib borilgan ilmiy-amaliy tadqiqotlar bizning izlanishlarimizga ilmiy asos bo‘lib xizmat qiladi 
[9,10]. Uning ilmiy ishlanmalarida avtotransport korxonalarining yuridik va jismoniy shaxslarga ko‘rsatayotgan 
xizmatlari mavqeining ortib borayotgani, biroq tashish vositalarining eskirishi, logistik tizimni takomillashtirish 
ehtiyoji yuqoriligi, infratuzilmalarning zamonaviy talablarga javob bermasligi kabi masalalar chuqur tahlil 
qilingan. Ushbu holatlar bizning ilmiy tadqiqotlarimizni yanada chuqurlashtirishga turtki bo‘ldi.

Shuni alohida ta’kidlash joizki, hozirgi kunda avtotransport korxonalari tomonidan amalga oshirilayotgan 
xizmatlar sifati zamon talablariga, ayniqsa, raqamlashtirish jarayonlariga to‘liq javob bera olmayapti. Natijada 
transport-ekspeditsiya xizmatlarining mohiyati va mazmuni o‘zgarib bormoqda. Mazkur maqolada muallif 
tomonidan mavjud muammoni hal etish borasidagi mualliflik yondashuvi taklif etilib, uning konsepsiyasiga ilmiy 
munosabat bildiriladi.

T A H L I L  V A  N A T I J A L A R
O‘zbekistonda transport-logistika xizmatlari bozori hamda transport infratuzilmasini takomillashtirish, 

korxonalar va aholiga avtotransport xizmatlarining nafaqat miqdorini, balki sifatini ham yaxshilash bo‘yicha 
olib borilayotgan ishlar ko‘lami yildan-yilga kengayib bormoqda. Prezidentimizning 2025-yil 27-yanvardagi 
“O‘zbekiston Respublikasining transport-logistika tizimini yanada rivojlantirish chora-tadbirlari to‘g‘risida”gi 
qarori aynan ushbu yo‘nalishda amalga oshirilayotgan islohotlar samaradorligini yaqqol ifodalaydi [11].

Mazkur qaror asosida O‘zbekiston Respublikasining transport-logistika tizimini 2030-yilgacha rivojlantirish 
konsepsiyasi ishlab chiqildi. Uning asosiy maqsadi – iqtisodiyot va biznes subyektlarining yuqori sifatli yuk 
tashish xizmatlariga bo‘lgan ehtiyojini to‘liq qondirish, mamlakatning tranzit salohiyatini to‘liq ro‘yobga chiqarish, 
eksport-import operatsiyalari qiymatida transport xarajatlarini kamaytirish hamda istiqbolli transport yo‘laklarini 
shakllantirishga qaratilgan islohotlarni izchil davom ettirishdan iboratdir [12].

Rasmiy statistik ma’lumotlarga ko‘ra, mamlakatimizda transport xizmatlari bozorining umumiy hajmi 
o‘sishining asosiy omili 8,6 foizni tashkil etgan bo‘lib, bu 1,4 punkt o‘sish sur’atiga hissa qo‘shgan [13].

1-jadval ma’lumotlari tahlili shuni ko‘rsatadiki, transport xizmatlari hajmi va ularning o‘sish sur’atlari yildan-
yilga yaxshilanib bormoqda. Avtotransport sohasi tomonidan amalga oshirilayotgan xizmatlar hajmi esa umumiy 
transport xizmatlari hajmiga nisbatan yuqoriroq ko‘rsatkichni tashkil etmoqda (111,9 foiz 108,6 foizga nisbatan).

Mazkur natijalar shuni ko‘rsatadiki, mamlakatimizda transport-logistika tizimi modernizatsiyasi, avtomobil 
yo‘llari infratuzilmasini kengaytirish va logistika markazlarini tashkil etish bo‘yicha chora-tadbirlar o‘z samarasini 

bermoqda. Shu bilan birga, transport-ekspeditsiya xizmatlari segmentida raqobatni kuchaytirish, raqamli 
boshqaruv texnologiyalarini joriy etish hamda xizmatlar sifatini xalqaro standartlarga moslashtirish bozorning 
barqaror o‘sish sur’atlarini ta’minlashda muhim omil bo‘lib xizmat qilmoqda.

1-jadval. Xizmatlar sohasining, jumladan, transport xizmatlarining o‘sishi (2024-yil yanvar–sentyabr holatiga ko‘ra)
Xizmatlar turlari nomi Xizmat hajmi, mlrd so‘m Ulushi, % O‘sish sur’ati, %

2023 2024
Xizmatlar, jami 448484,4 564777,7 100,0
Transport xizmatlari 75899,0 97091,9 17,2
Jumladan, avtotransport xizmatlari 36364,0 46370,2 8,2

Agar so‘nggi besh yil mobaynidagi avtotransport xizmatlari hajmini tahlil qiladigan bo‘lsak, 2023-yilga 
nisbatan ma’lum darajada pasayish kuzatilgan bo‘lsa-da, 2024-yil natijalari ijobiy o‘zgarishlarni namoyon 
qilmoqda (1-rasmga qarang). Bu esa sohada olib borilayotgan islohotlar, infratuzilma modernizatsiyasi va 
transport-logistika tizimining raqamlashtirilishi samaradorligini tasdiqlaydi.

1-rasm. 2020–2024-yillarda avtotransport xizmatlari hajmining o‘sish dinamikasi

Amaliyot shuni ko‘rsatmoqdaki, rivojlangan davlatlarda ham bozor mexanizmi takomillashgan sari 
avtotransport xizmatlarining ulushi tobora ortib bormoqda. Bizning respublikamizda ham ushbu tendensiyani 
kuzatish mumkin. Masalan, 1-rasmda keltirilgan ma’lumotlarga ko‘ra, 2021-yilda COVID-19 pandemiyasi 
davrida oziq-ovqat mahsulotlari va dori-darmonlarni aholiga yetkazib berish, ayniqsa, vodiy hududlaridan 
Toshkent va boshqa viloyatlarga sabzavot hamda mevalarni tashish jarayonlari sezilarli darajada faollashgan. 
Bu esa avtotransport xizmatlari hajmining keskin o‘sishiga olib kelgan.

Hozirgi kunda avtotransport xizmatlari bozorini boshqarishda quyida 2-rasmda keltirilgan chizma asosida 
yondashuvni qo‘llash zarur. Ushbu chizmada ko‘rsatilganidek, avtotransport xizmatlari bozorini samarali tashkil 
etish uchun narx, pul-kredit, soliq siyosati hamda boshqa iqtisodiy va tashkiliy omillar o‘zaro uzviy bog‘liq 
holda harakat qiladi. Bu omillar birgalikda bozor mexanizmini muvozanatli rivojlantirish, raqobat muhitini 
mustahkamlash va xizmatlar sifati hamda hajmini oshirishda muhim ahamiyat kasb etadi.

Xizmatlar hajmining, jumladan, avtotransport vositalari orqali amalga oshirilayotgan faoliyatning yil sayin 
yaxshilanib borayotgani ijobiy natijadir. Shu bilan birga, so‘nggi yillarda transport-ekspeditsiya xizmatlariga 
bo‘lgan e’tiborning nisbatan susaygani, bu segmentdagi innovatsion yondashuvlar va boshqaruv mexanizmlarini 
kuchaytirish zarurati mavjudligini ham qayd etish mumkin. Shu bois, avtotransport xizmatlari bozorida marketing 
konsepsiyalarini takomillashtirish va ekspeditsiya xizmatlarini rivojlantirish iqtisodiyotning barqaror o‘sishini 
ta’minlovchi muhim omil sifatida qaralishi lozim.

2-rasm. Avtotransport xizmatlari bozorini boshqarish chizmasi

Birinchi navbatda, bizning fikrimizcha, transport xizmatlari va transport-ekspeditsiya xizmatlari bir asosga 
ega bo‘lsa-da, mazmunan bir-biridan farq qiladi. Masalan, O‘zbekiston Respublikasi Vazirlar Mahkamasining 
2000-yil 9-sentabrdagi qarorida “Transport-ekspeditsiya xizmati — yukni jo‘natish va qabul qilib olish jarayonini 
tashkil etish, shuningdek, transport-ekspeditsiya shartnomasiga muvofiq yuk tashish bilan bog‘liq boshqa ish 
turlarini bajarish bilan bog‘liq transport xizmat turi” deb ta’rif berilgan [14].

Boshqacha qilib aytganda, yuk tashish jarayoni “A” manzildan “B” manzilga yetkazib berishni anglatadi, 
transport-ekspeditsiya xizmatlari esa buyurtmachining (korxona, tashkilot yoki aholi) barcha ehtiyojlarini 
qondiruvchi xizmatlar majmuini o‘z ichiga oladi.

Transport-ekspeditsiya xizmatlari tarkibiga quyidagi faoliyat turlari kiradi:
– yukni jo‘natish joyidan belgilangan manzilgacha tashishni tashkil etish;
– buyurtmachining shart-sharoitlariga muvofiq yuk tashishning maqbul yo‘nalishini tanlash;
– yuk jo‘natuvchining ombori (yoki terminali)dan yuklarni qabul qilib olish, yuk qabul qiluvchining ombori 

(terminali)ga yetkazish hamda ularni topshirish;
– yuklarni o‘rash, joylash (qadoqlash), markalash, bog‘lash, navlarga ajratish va saqlash;
– yukni sug‘urtalash;
– yukning jo‘natilganligi, hozirgi holati va manzilga yetib kelganligi (yuk harakati dispazitsiyasi) haqida 

axborot berish;
– boshqa ekspeditorlar xizmatlari, tariflar, ish tartibi va boshqa tezkor ma’lumotlarni taqdim etish;
– transport-ekspeditsiya faoliyati bilan bog‘liq masalalar bo‘yicha maslahatlar berish;
– bojxona tartibotlarini bajarish;
– yuk tashish bo‘yicha tashuvchi bilan hisob-kitoblarni amalga oshirish;
– yuk tashish bilan bog‘liq boshqa hujjatlarni rasmiylashtirish.
Tadqiqotlarimiz shuni ko‘rsatadiki, yuqorida tilga olingan Vazirlar Mahkamasining 2000-yildagi qaroridan 

tashqari, transport-ekspeditsiya xizmatlariga oid munosabatlar biror normativ-huquqiy hujjatda batafsil 
yoritilmagan. 2001-yilda respublikamizda Avtotransport vazirligi tugatilganidan so‘ng, avtotransport korxonalari 
xususiylashtirildi va davlat tomonidan ko‘rsatiladigan moliyaviy hamda tashkiliy yordam mexanizmlari deyarli 
yo‘qoldi. Natijada, faqat tijorat banklaridan kredit hisobiga o‘zining transport vositalari va infratuzilmasini saqlab 
qolgan korxonalar faoliyatini davom ettira oldi, ko‘plab tashkilotlar esa inqirozga yuz tutdi.

2021-yilda respublikamizda “Transport to‘g‘risida”gi yangi qonun ishlab chiqilgan bo‘lsa-da, unda transport-
ekspeditsiya xizmatlariga alohida e’tibor qaratilmagani achinarli holatdir. Ayniqsa, Toshkent shahrida qurilish 
hajmining keskin oshishi, aholining ko‘chishi va yuk tashishga bo‘lgan talabning ortishi fonida bu yo‘nalish 
yanada dolzarb ahamiyat kasb etmoqda.

Yuqorida qayd etilganidek, 2020-yil pandemiya davrida yetkazib berish xizmatlarining ahamiyati butun 
jamiyat tomonidan chuqur anglab yetildi. Biroq transport-ekspeditsiya xizmatlarining asosiy maqsadi — yukni 
jo‘natish va qabul qilish jarayonini tashkil etish, shuningdek, transport-ekspeditsiya shartnomasiga muvofiq yuk 
tashish bilan bog‘liq boshqa ish turlarini bajarish amalda to‘liq shakllanmaganligicha qolmoqda. Buning sabablari 

— normativ-huquqiy hujjatlarning eskirganligi, axborotni qayta ishlash va raqamlashtirish texnologiyalarining 
sust joriy etilishi, hamda sohada innovatsion boshqaruv tizimlarining yetishmasligi bilan bog‘liq.

Natijada, avtotransport xizmatlari bozorida tizimli samarasizlik yuzaga kelmoqda. Shu bois, mavjud 
qonunchilikni modernizatsiya qilish, raqamli texnologiyalar asosida transport-ekspeditsiya xizmatlarini qayta 
tashkil etish va ularning iqtisodiy samaradorligini oshirish bozor ishtirokchilarining eng muhim vazifalaridan biri 
bo‘lib qolmoqda.

Iqtisodiy adabiyotlarda hozirgi kunga kelib transport-ekspeditsiya xizmatlariga oid iqtisodiy kategoriya 
deyarli ishlatilmay qo‘yilgan. Masalan, “O‘zbek tilining izohli lug‘ati”da “ekspeditor” (lotincha expeditor – 
“bormoq, jo‘natmoq”) so‘ziga “korxona, muassasa va shunga o‘xshash tashkilotlarda mol, tovar, gazeta-jurnal, 
xat-xabarlarni tegishli joylarga yetkazib berish bilan shug‘ullanuvchi xodim” deb izoh berilgan. “Ekspeditsiya” 
esa “tartibga solish, safar, sayohat, yubormoq, jo‘natmoq” ma’nolarida talqin qilingan [16, 26–27-betlar].

Boshqacha qilib aytganda, korxonalar, tadbirkorlik subyektlari va aholiga ko‘rsatilayotgan xizmatlar sifatini 
oshirishda transport-ekspeditsiya xizmatlarini chuqurroq tahlil qilish, ularning iqtisodiy mazmunini ochib berish 
hamda umumiy xizmatlar ulushidagi miqdorini oshirish muhimdir. Shu bilan birga, transport-ekspeditsiya 
faoliyati bilan shug‘ullanayotgan avtotransport korxonalarini moliyaviy, tashkiliy va institutsional jihatdan har 
tomonlama qo‘llab-quvvatlash zarur.

Bunday mexanizm nafaqat iqtisodiy samaradorlikni oshirishga, balki ijtimoiy va ekologik vazifalarni hal 
etishda ham muhim rol o‘ynaydi. Chunki transport-ekspeditsiya xizmatlari logistik tizimning uzviy bo‘g‘ini 
sifatida ishlab chiqarish va iste’mol o‘rtasidagi aloqani ta’minlaydi, resurslardan oqilona foydalanish, tashish 
xarajatlarini kamaytirish hamda atrof-muhitga salbiy ta’sirni minimallashtirishga xizmat qiladi. Shu bois, ushbu 
xizmatlar tizimini rivojlantirish O‘zbekistonning transport-logistika sohasidagi strategik ustuvor yo‘nalishlaridan 
biri sifatida qaralishi lozim.

X U L O S A  V A  T A K L I F L A R
Korxonalar, muassasalar va aholining, ayniqsa, kichik biznes hamda xususiy tadbirkorlik vakillarining 

avtotransport xizmatlariga bo‘lgan ehtiyojidan to‘liqroq foydalanish uchun turli mulk shakli egalari manfaatini 
va javobgarligini rag‘batlantiradigan mexanizmni ishlab chiqish zarur. Shu munosabat bilan, 2021-yilda 
qabul qilingan O‘zbekiston Respublikasining “Transport to‘g‘risida”gi Qonuniga tegishli o‘zgartirishlar kiritish 
maqsadga muvofiq bo‘ladi.

“Transport to‘g‘risida”gi Qonunda belgilangan transportga oid besh tamoyil – qonuniylik, xavfsizlik, ekologik 
tozalik, transport xizmatlaridan foydalanish imkoniyati, ochiqlik va shaffoflik –ni raqamlashtirish talablari bilan 
uyg‘unlashtirish zarur. Shu asosda iste’molchi bilan aks aloqani joriy etish, ya’ni ularning xizmatlardan qoniqish 
darajasini baholash tizimini yo‘lga qo‘yish lozim.

Amalda qo‘llanilayotgan GPS va GLONASS tizimlaridan aholiga hamda tadbirkorlarga transport-
ekspeditsiya xizmatlarini amalga oshirishda kengroq va samaraliroq foydalanish mexanizmini yaratish lozim. 
Bu borada “Yandex” kabi axborot-infratuzilmaviy tizimlarni milliy amaliyotga jalb etish foydali bo‘ladi. Shu bilan 
birga, xizmat ko‘rsatuvchi korxona va tashkilotlar faoliyati natijalari Davlat statistika qo‘mitasi ma’lumotlarida 
faqat umumiy ko‘rsatkichlar tarkibida emas, balki alohida statistik qator sifatida ajratib ko‘rsatilishi maqsadga 
muvofiqdir.

Avtotransport xizmatlari bozorini yanada rivojlantirish maqsadida ushbu sohada tahsil olayotgan menejer, 
marketolog va iqtisodchi kadrlarning o‘quv jarayoniga transport-ekspeditsiya xizmatlari iqtisodiy kategoriyasini 
alohida o‘quv fani sifatida kiritish lozim, deb hisoblaymiz. Bu kelgusida soha mutaxassislarining nazariy va 
amaliy tayyorgarligini mustahkamlaydi.

Avtotransport, jumladan transport-ekspeditsiya xizmatlarini amalga oshirish va ularning samaradorligini 
baholash uchun maxsus konsepsiya, mezonlar hamda boshqa talablar asosida hisob-kitob algoritmini ishlab 
chiqish muhim ahamiyat kasb etadi. Ushbu algoritm xizmat sifatini baholash, xarajatlarni optimallashtirish va 
samaradorlikni oshirishga xizmat qiladi.

Kichik biznes va tadbirkorlik subyektlarida alohida ekspeditsiya bo‘limi tashkil etishning samaradorligi past 
bo‘lishi mumkinligini inobatga olgan holda, ushbu faoliyatni autsorsing asosida amalga oshirish yoki Toshkent 
davlat iqtisodiyot universiteti huzurida “Maslahat markazlari”ni tashkil etish maqsadga muvofiqdir. Bunday 
markazlar transport-ekspeditsiya xizmatlari bozorida ilmiy-uslubiy, amaliy va konsalting ko‘makni ta’minlab, 
sohaning barqaror rivojlanishiga xizmat qiladi.

